
 Нұр-Сұлтан  қаласындағы №85 мектеп-лицейінің қазақ қыздар тілі мен әдебиетпәнінің мұғалімі

Аннотация

     В этом  докладе описываются методы и приемы формирования исследовательской культуры младших школьников. Исследовательскую деятельность следует рассматривать как особый вид интеллектуально-творческой практики человека, строящийся на базе исследовательского поведения.

Annotation
    This report describes the methods and  techniques of formation  of  research culture of younger schoolchildren. Research  activities should be seen as a kind of  intellectual  and creative practice of  man  being  built  on the basis of exploratory behavior.

   «Қазақстан Республикасының Білім  туралы» Заңына сәйкес, «Әр баланың жеке қабілетіне қарай интеллектуалдық дамуын жеке адамның дарындылығын, талантын, қабілетін дамыту» сияқты өзекті мәселе енгізіп отырғаны белгілі. Қазіргі мектептің басты міндеттерінің бірі – жеке тұлғаны қазіргі өмірге тез бейімделіп кетуіне көмектесетін біліммен, икемділікпен және дағдымен қамтамасыз ету. Яғни 12 жылдық білім беру әлемдік кеңістіктегі біліммен бәсекелестік деңгейіне жеткізуді көздейді.

Қазіргі кездегі білім беруде оқыту мен тәрбиелеудің жеке тұлғаға бағдарлануы басты орынға шығуына байланысты, мұғалім баланың қызығушылығын, бейімін, таным үдерісінің даму деңгейін білуі маңызды. Білім алушылардың дара ерекшеліктеріне сүйеніп, оларды өзінің оқу әрекетіне деген рефлексивті қатынасын қалыптастыруды іс-жүзіне асыруға мүмкіндік береді.
Бастауыш сынып мектебінің негізгі мақсаты – оқушының зерттеушілік және шығармашылық қабілетін дамыту. [1,10б]
«Зерттеу» - жаңа білім алу үдерісі және танымдық әрекет түрлерінің бірі. Оның  негізінде баланың ізденушілік белсендігі мен қоршаған ортаны танып-білуге құштарлығы жатыр. [2,480б] Оқушының зерттеуі мынадай кезеңдерден тұрады:

· проблеманы анықтау

· проблеманы шешу жолдары

· мәліметтерді жинау

· мәліметтерді өндеу

· қорытынды жасау.

    «Жақсы әдіспен онша талантты емес адамның өзі көп жұмыс тыңдыра алады. Ал жаман әдіспен данышпан адамның өзі түк бітіре алмауы мүмкін» деген орыс ғалымы И.П. Павлов.  Оқушының танымдық өзгертушілік әрекеті «зерттеушілік» деп аталатын әдістің көмегімен жүзеге асырылады.
Зерттеушілікке оқыту – баланың қоршаған ортасын өз бетінше танып білуге деген табиғи ынтасы негізінде құрылған тәсіл. Зерттеушілікке оқытудың негізгі мақсаты – оқушының өз бетімен шығармашылық жаңа іс-әрекет тәсілдерін игеруге дайындығы мен қабілетті қалыптастыру. Баланы ізденушілікке баулу, оған зерттеу дағдысы мен білігін игеру бүгінгі білім беру саласының маңызды міндеті болып табылады. [3,27б] 
     Зерттеу ісі қазіргі кезде аясы тар мамандырылған қызмет емес, ғылыми қызметкерлердің белгілі топтарына ғана тән емес, сондай-ақ бүгінгі заман адамының өмір сүру тәсіліне енген, кәсіби шеберлігін танытуда өзіндік көзқарасына сәйкес қызмет болып саналады. [4,21б]
Бүгінгі күні оқушыларды зерттеушілік, ізденушілік, жобалау әрекеті оқытудың құзіреттік тәсілі жағдайында ерекше қажеттілікке ие.
Егер әр оқушының жеке тұлға ретінде қалыптасуы қажет болса, онда баланың қабілетін түрлі әрекеттерде көрсету үшін зерттеуге дайындау қажет. Алдымен зерттеу тақырыбын таңдағанда, балаларға қызықты болатынын, сол затты көре алатындай, ұстай алатындай мүмкіндік болуы қажет. Оның мақсаты – таңдалған зат бойынша жан-жақты ақпаратты жинастырып, шағын баяндама дайындайтынын алдын-ала түсіндірілуі керек. Қалай жұмыс істейміз? – деген сұрақтар туындайды. Әрине, бұл жұмыс түрі кішкентай оқушылар үшін күрделі және жаңа. Оларға ақпаратты табу үшін көптеген тәсілдер бар екенін айтып түсіндіру қажет.

Зерттеу жұмыстары жалпы жүйесінің негізгі кезеңдері:

1. Проблеманың өзектілігі (болашақ зерттеулерді анықтау, проблеманы табу);

2. Зерттеу саласын анықтау (негізгі мәселелерді белгілеу);

3. Зерттеу тақырыбын таңдау (зерттеу шеңберін белгілеу);

4. Шешімге келу тәсілдерін анықтау, жүйелеу (зерттеу әдістерін таңдау);

5. Зерттеу жүргізудің жүйелілігін анықтау;

6. Ақпаратты жинау, реттеу (алған білімдерін есепке алу)

7. Алған материалдарды жинақтау, талдау, (белгілі әдіс-тәсілдерді қолдана отырып, материалдарды жинақтау);

8.  Есеп беруге дайындалу (негізгі түсініктерге анықтама беру, зерттеу нәтижесі бойынша хабарлама дайындау)

9. Баяндама (зерттеу нәтижелерін құрбылары алдына баяндау, сұрақтарға жауап беру)

Баланың зерттеушілік әрекетінің жетекшісі төмендегі ережені сақтауы тиіс:

1. Балаларды өз бетінше әрекет етуге үйрету;

2. Нақты нұсқаулардан гөрі баланың ұсынысына көңіл аудару;

3. Талқылау кезінде баға беруге асықпау;

4. Білім алу барысында балаларға көмектесу:

· өз бетінше проблеманы шығару;

· проблеманы өз бетінше шешу дағдыларын қалыптастыру;

· пәндер мен құбылыстар арасындағы байланысты бақылау;

· ақпаратты талдау, талқылау, жүйелеу, топтау және жинақтау;

· өзіндік пікірін ешбір қорқынышсыз ұсыну.

5. Оқушыларды өз идеяларын ұсына білуге және қате пікірінен бас тартуға, шыдамдылық танытуға үйрету.[5,39б]
Зерттеу жұмысының барлық кезеңдеріндегі негізгі күтілетін нәтиже:

· баланың жаңадан алған білімін шығармашылықпен  игеру қабілеті;

· алынған материалды өңдеу және зерттеушілік әдебінің дағдыларын дамыту.

                  Мұғалімнің ғана қолынан келетін нәрсе – ол балалардың өз пәніне деген қызығушылығын өшіріп алмай, ары қарай жалғастыру. Ойлау қабілетінің ерекшеліктерін дамыту, таным белсенділіктерін арттыру, қызығушылығын дамыту, барлық оқушыларға берілетін тапсырмалардан ерекше, күрделі тапсырмалар беру, көбірек ойландыру, танымдық логикалық ойындар беру арқылы қызығушылықтарын үстемдеу, проблемалық сұрақтармен мәселелерді шешуді, өз бетімен жұмыс істеуді үйрету, зерттеуге баулу қажет.

Осыған байланысты баланы зерттеу әрекетіне дайындау, оның зерттеушілік ізденіс білігі мен дағдыларын қалыптастыру қазіргі білім беру ісінің маңызды міндеті болып табылады. Бүгінгі баланың әлемде болашағына дұрыс таңдау жасай алатын, ұтымды шешім қабылдай алатын, сондай-ақ өзінің өміріндегі өзгерістер ағымына икемделе білетін қабілетіне байланысты өмір сүру тәртібі күтіп тұр. Баланың айналаны өз бетімен танып-білуге деген табиғи ұмтылысы негізінде құрылған оқытудағы зерттеу тәсілін пайдалану кіші жастағы оқушымен жұмыста ерекше орын алады. 
Зерттеу білігі мен дағдысы  тек ғылыммен айналысатын адамға ғана емес, сондай-ақ әр адамның түрлі саладағы қызметіне қажет. Оқушының өзіндік зерттеу әрекеті оның өзіндік талабын қанағаттандыруға ықпал етеді. Оқушылар қоршаған ортамен таныса отырып өзіндік зерттеу әрекетінің көмегімен жаңа білімді дайын күйде емес, өзі ашады. [3,7б]
Оқушылардың шығармашылығын, зерттеу дағдылары мен құзыреттіліктерін қалыптастыру мақсатында біздің гимназияда бастауыш сыныптарда «Зерттеу және жобалау іс-әрекеттер негізі» арнайы курсы жүргізіледі. 1 сыныпқа арналған «Мен – зерттеушімін» атты жұмыс дәптері жасалынды. Бұл курс баланы ізденушілікке баулу, оған зерттеу дағдысы мен білігін игерту, нақты бір өзекті мәселені зерттеу, оны іс-жүзінде немесе тәжірибе түрінде жүзеге асыру оқушылардың өз бетінше білім игеру белсенділігінің қалыптасуына әсер етеді. Оқушылар өздерінің шығармашылық тәжірибелік іс-әрекет нәтижесінде жаңа білім мен құзыреттіліктердің қалыптасуына қол жеткізеді.
         «Зерттеу және жобалау іс-әрекеттер негізі» курсының негізгі мақсаты: оқушының дербес, шығармашылық, зерттеу дағдылары мен құзыреттіліктерін қалыптастыру.

Бағдарламаның міндеттері:
-оқушының теориялық білім деңгейін арттыру;

-оқушының өзбетінше зерттеу біліктерін қалыптастыру;

-оқушының танымдық қабілеттерін арттыру;

          -оқу- зерттеу жұмыстарын жүргізе білу дағдысын қалыптастыру;

-зерттеу нәтижелерін объективті бағалауға тәрбиелеу;

-талдай білуге және күтпеген жағдайлардан шығуға жол таба білуге үйрету;

-пәнге, ғылыми ізденуге қызығушылығын ояту;

-оқушының жеке «ішкі қабілетін» ашу;

-сөйлеу мәдениетін дамыту.
        Оқушылардың әрекеті зерттеушілік әрекет болу үшін нақты мақсаттар қоя білу керек, оқушыларға ғылыми зерттеудің әдістерін, формаларын, принциптерін үйрету, яғни жеке бір тақырыпта ғылыми сұрақтарды шеше отырып, оқушы өзін-өзі тани білу тиіс және де қандай нәтижеге жететіндігін елестете білу керек. Осы мәселелер өз шешімін тапса, оқушының да қызығушылығы оқуға артады. [6,24б]
Бастауыш сынып оқушылары үшін жобамен жұмыс кезеңдері
	Мотивациялық
	Жоспарлау-дайындық
	Ақпаратты-операциялық
	Рефлексивті-бағалау

	Мұғалім жалпы түпкі ойды мәлімдейді, жағымды ынталанушылық күй туғызады. Оқушы талқылайды, өз ойларын ұсынады.
	Жобаның тақырыбы, мақсат-міндеттері, әрекет жоспары анықталады. Нәтиже, бағалау критерийлері, әрекер әдістері келісіледі. Бастапқыда мұғалімнің көмегінің қажеттілігі туындайды да, соңынан оқушының өз бетінше басымдырақ болады.
	Оқушы: материал жинайды, әдебиетпен жұмыстанады, жобаны жасақтайды. Мұғалім: бақылаушы, басқарушы, ақпарат көзі.
	Оқушы:жобаны ұсынады, ұжымдық талқылауға қатысады, өзін бағалайды. Мұғалім: қорытындылайды, ұжымдық бағалауға қатысады.


Зерттеу жұмысының негізгі сатылары:
1. Ақпараттық – « не істеу керек?!

2. Жоспарлық – «бұған қалайша жетуге болады?»

3. Шешім қабылдау – «іске асырудың  жолдары мен құралдарын анықтау»

4. Орындау – «жүзеге асыру»

5. Бақылау – «тапсырма дұрыс орындалды ма?»

6. Бағалау – «келесі жолы нені дәлірек істеген жөн?»

Оқушыны ғылыми-зерттеу жұмысына қатыстыру үшін алдымен, оны қызықтыра отырып, зерттеу талабын қалыптастыру керек. Оқушы ақпаратты ала білуге, оны басқаларға хабарлай білуге талпынуы тиіс. Ең алдымен оқушыны өздігінен шешім қабылдауға, ақпараттар алуға, оны басқаларға  жеткізе білуге үйрету қажет.
Төмендегідей жұмыстарды жүргізуге болады:

· өздігінен бақылау жүргізу;

· қарапайым тәжірибелер жасау;

· эксперимент қою;

· мәтінмен, сызбамен, сурет диаграммамен жұмыс істеу;

· модельдеу: жекеден жалпыны шығару;

· жалпыны жекелей қолдану 
т.с.с.оқушыны іскерлікке, ізденіске баулитын, ойына түрткі болып, шығармашылыққа жетелейтін, өздігінен ізденіске салатын, айналадағы дүниемен қарым-қатынасқа  түсетін, «жаңалықты ашып», оның нәтижесінің  қызығына бөлейтін әдіс-тәсілдер мен мазмұндық ойындар, қызықты тапсырмалар тұрақты жүргізіліп отырылуы нәтижелі болатыны белгілі.

    Осы жұмыстарды жүргізіп, тиімді әдіс-тәсілдерді қолданып жүрген ұстаз – шығармашылық үрдістің әр кезеңінде бала  бойындағы әр түрлі сапалық қасиеттерді қалыптастыра алады. [4,21б]
                  Шығармашылықты ояту кезеңінде:

1. Жаңалықты сезіну

2. Қайшылықтарға деген күдік

3. Шығармашылық орын алады.

           Белгісіздік кезеңде:

1. Табандылық

2. Танымдық белсенділік

3. Эрудицияның қалыптасуы

              Қорытынды кезеңде:

1. Жоғары көңіл-күй

2. Жаңа істерге жігерлеу

3. Еңбек нәтижесін көру

   Шығармашылыққа жетелейтін әдістер:

1. Бақылау сұрақтары арқылы шығармашылыққа үйрету әдісі.
2. Қарама- қайшылықты шешу әдісі.

3. Сиқырлы объектілер әдісі.

Бақылау сұрақтары арқылы шығармашылыққа жетелейтін әдіс – жазба жұмыстары жазуға үйретуде таптырмайтын құрал. Берілген тапсырмаларға қарай сұрақтар да ауысып отырып, олар болашақ әңгіменің желісін түзеді. Мысалы: «Менің жанұям» тақырыбындағы жазба жұмыстарының сұрақтары төмендегідей болуы мүмкін:

1. Жанұя дегеніміз не?

2. Жанұя деген сөзді естігенде сенің көз алдына кім, не келеді?
3. Жанұяңды ойлағанда қандай бейнелер көз алдына елестейді?

4. Қандай дыбыстарды естіп, иістерді сезіп отырасың?

5. Дәл қазір қандай сезімге бөлендің?

6. Адамға жанұя неге керек?

Ал ертегі құрастыруға төмендегідей сұрақтар тізбегі көмектеседі:

1. Ертегіде кім? Не өмір сүреді?

2. Ол кіммен дос болады?

3. Олар қайда болады?

4. Кімді? Нені кездестірді?

5. Жаңа таныстар қандай екен?

6. Кездесу қалай аяқталады?

     Қарама-қайшылықтарды шешуде «жақсы» ұғымдарын дәйекті түрде дәлелдей алу талап етіледі. Тапсырмалар төмендегідей болуы мүмкін: 
1. Компьютердің, ұялы телефонның,  шоколадтың пайдасы мен зияны,
2.  Музыка үнінің жақсы және жаман жақтары, кәмпит пен сағыз. Қарама-қайшылықтарды шешу әдісіне «Ұқсастық пен айырмашылық», «қарсы сөз» тапсырмаларын да беруге болады.
      «Сиқырлы объектілер» әдісі – оқушыларды образды сөйлеуге машықтандыру, өмірде бола бермейтін, орын алмайтын заттар мен құбылыстардың қиял арқылы қисынын келтіріп, балалардың сүйікті ісіне айналдыру әдісі. Берілген тапсырмалар оқушының қиялын өрбіте алатындай деңгейде болуы қажет.  Мәселен: сен ұшып келе жатқан ұшақ бұзылып, ұшуға жарамай қалды да саған кенеттен қос қанат бітті, сен ұшқыш кілемде отырсың,  кенеттен сенің бойың 3 метр болып өсіп кетті т.с.с. тапсырмалар бойынша оқиға құрастыру. Әр оқушы өз ойын қиялымен қызықты да тартымды етіп жалғастырады.
      Ғылым-ізденіс жолына түскен бала ізденіп қана қоймайды, адам ретінде шындалады. Бастауыштан басталған ғылым жолы оқушыны болашақ өмірге дайындайды. Сондықтан балалар 1 сыныптан бастап зерттеудің әдіс -тәсілдерімен танысып,  зерттеу жұмыстарын жүргізеді. Бастауыш сынып оқушылары мектепішілік, қалалық, облыстық зерттеу-жобалау сайыстарына қатысады. Жылда мектепте ғылым күні өтеді.
    Қызығушылықтың арқасында білім де, оны игеру үрдісі де, интеллекті дамытуда қозғаушы күш және жан-жақты дамыған адам тәрбиелеуде маңызды фактор болуы мүмкін. Сол себепті, білім алуға қызығушылықты дамыту үшін негізгі жағдайлар болғаны дұрыс. Олар: оқушының өзбетімен ізденуге, жаңа білім «ашуға», проблемалық тапсырмаларды    шешуге тартылуы; оқу еңбегі басқа да еңбек түрлері сияқты әрсалалы болуы керек; бірізділік, біртекті ақпарат жалықтырады, сондықтан жаңа материалдың жас ерекшелігіне сай және оны игеру мүмкіндігінің болуы.  

Қорыта айтқанда, оқыту процесінің өзекті мәселелері шеңберіндегі шығармашылық сипаттағы тақырыптар білімгерлердің көздеген мақсатына қол жеткізу үшін тиімді ізденіс жұмыстарын ұтымды ұйымдастырып, жүргізе білуге мол мүмкіндік жасайды. Нәтижесінде мектептегі оқыту, тәрбиелеу жұмыстарын дұрыс ғылыми негізде ұйымдастырылуы арқасында озық ойлы, болашақ іскер, жан-жақты дамыған тұлғалар қалыптасады.

